
BORRADOR  DA  ACTA  DA  SESIÓN  ORDINARIA  DO  PLENO  DO  CONCELLO  DA
LARACHA   CELEBRADA  O  DÍA  27  DE  NOVEMBRO  DE  2025.  (EXPEDIENTE
2025/G010/000011).

ASISTENTES:

Alcalde-Presidente:
D. José Manuel López Varela (PP)

Concelleiros/as:
D. José Ramón Martínez Barbeito (PP)
Dna. Patricia María Bello Canedo (PP)
Dna.  Mª del Rocío López Rey  (PP)
D. Pablo Cambón Bértoa (PP)
D. José Alberto Blanco Veiga (PP)
Dna .Mª Almudena Martínez Pérez (PP)
D. Juan Carlos Amado Collazo (PP)
Dna. Ana Belén Rodríguez Vilas (PP).
D. Manuel García Montes (PP)
Dna. Cristina Vieites Calvo. (PP).
Dna. Carolina Castiñeiras Brandón. (BNG)
D. Xosé Mª Cotelo Freire (BNG)
D. David Antonio Bermúdez Lamas (BNG)
Dna. Inés Ramos López. (PSOE).
D. José Suárez García. (PSOE).

O secretario:
D. Miguel Piñeiro Souto

 O interventor:
 D. Eduardo Mera Rico

Na  Casa  de  Cultura  da  Laracha,  sendo  as
13:30 horas  do  27  de  novembro  de  2025,
reuníronse  previa  convocatoria,  en  legal
forma  practicada,  os  concelleiros  e
concelleiras  que  se  relacionan,  baixo  a
Presidencia  do alcalde, José  Manuel  López
Varela,  ao  obxecto  de  celebrar  sesión
ordinaria e pública, en primeira convocatoria.
En cumprimento do disposto no artigo 38 do
Regulamento  de  organización,
funcionamento  e  réxime  xurídico  das
corporacións  locais,  aprobado  polo  Real
Decreto 2568/86 do 28 de novembro.

Foron  asistidos  polo  secretario  e  o
interventor municipais.

Antes de comezar a sesión, a Presidencia indica que se vai gardar un minuto de silencio en memoria
das vítimas de violencia de xénero, que no que va de ano son 38. 

Comprobado que se da o quórum legalmente esixido para a válida celebración da sesión nos termos
esixidos  no  artigo  90  do  Regulamento  de  organización,  funcionamento  e  réxime  xurídico  das
entidades locais aprobado por R.D. 2568/1986, de 28 de novembro, a Presidencia declara aberta a
sesión, procedéndose a tratar os asuntos incluídos na orde do día.

1.- DECLARACIÓN INSTITUCIONAL DÍA MUNDIAL DA INFANCIA 2025

Dase lectura, por parte de Mº del Rocío López Rey, concelleira do PP, da seguinte Declaración
Institucional dos grupos municipais do Concello da Laracha sobre o Día Mundial da Infancia
2025:

“A aprobación da Convención sobre os Dereitos do Neno por parte das Nacións Unidas o 20 de
novembro de 1989, foi un fito que transformou a visión da infancia nas nosas sociedades. Os
nenos, nenas e adolescentes deixaron de ser considerados meros receptores de coidados para
converterse en suxeitos de dereitos, con voz, axencia e capacidade de transformación.

Cada ano, esta data lémbranos o compromiso colectivo de garantir os dereitos fundamentais de
todos  os  nenos  e  nenas,  promovendo  o  seu  benestar,  protección  e  participación  activa  na
sociedade.  As entidades locais, como institucións máis próximas á cidadanía,  teñen un papel
esencial  na  creación  de  contornas  seguras,  inclusivas  e  protectoras  para  a  infancia.  Por  iso
cómpre conmemorar  o Día Mundial da Infancia  non só para recoñecer  os avances logrados,
senón para evidenciar os retos persistentes, emerxentes, e nalgúns casos crecentes, que ameazan
o benestar e o desenvolvemento da infancia en todo o mundo, especialmente en contextos de
conflito e guerra.

Garantir os dereitos da infancia non é só unha obriga legal, senón un imperativo ético. Non é
unha  cuestión  de  voluntariedade,  senón  de  compromiso,  responsabilidade  e  prioridade  no
cumprimento dos seus dereitos. Cada neno e nena merece crecer nun ambiente seguro, saudable,
garante dos seus dereitos, impulsor de oportunidades e participativo. Dado o noso rol preto da
cidadanía, desde as institucións locais debemos redobrar esforzos para que ningún neno ou nena
quede atrás, para ofrecer espazos de participación e para impulsar os dereitos da infancia.

Neste  Día  Mundial  da  Infancia,  reafirmamos  o  noso  compromiso  coa  infancia,  na  nosa
localidade e contorna, pero tamén coa infancia noutros lugares do mundo, porque protexer e
escoitar á infancia, a todas as infancias, en calquera lugar do mundo, é crucial hoxe e mañá.

Como  responsables  políticos  debemos  preguntarnos  se  estamos  facendo  o  suficiente  para
protexer, promover e realizar os dereitos da infancia; se estamos destinando recursos abondo; se
estamos tendo en conta as súas propostas cando tomamos decisións, se consideramos ós nenos,
nenas e adolescentes de maneira prioritaria.

Son moitos os desafíos ós que debemos enfrontarnos; retos trasladados por parte de UNICEF
España ao Comité dos Dereitos do Neno e ante os cales, todos os niveis da Administración
pública deben estar aliñados e coordinados, co fin de priorizar o interese superior do neno ou
nena en calquera decisión, para iso nos comprometemos a traballar para:

Dar     prioridade     ós     nenos,     nenas     e     adolescentes     en     risco     de     pobreza     e/ou     exclusión:      

Implementar medidas aliñadas coa Garantía Infantil Europea, co fin de abordar a elevada taxa

de pobreza infantil, crecente como evidencia a taxa de pobreza de ingreso para a infancia o
cal pasou de 28,9% en 2024 ao 29,2% en 2025.

Universalizar o primeiro ciclo de educación infantil de 0 a 3 anos, como unha medida eficaz
para romper o ciclo de pobreza interxeracional.
Facilitar o acceso efectivo de toda a infancia a instalacións e actividades culturais, de lecer e
deportivas,  mediante  un sistema que permita  superar  ás  familias  barreiras  de  custos,  por
exemplo.

Reducir  as  barreiras  que  atopa  a  infancia  migrante  e  outros  colectivos  vulnerables  para
acceder ós seus dereitos sociais básicos, como a educación ou a atención en saúde, incluíndo
a mental, combatendo tamén a estigmatización. Reforzar o principio segundo o cal, nenos e
nenas non perden os seus dereitos ao cruzar unha fronteira.

Promover  iniciativas  que  aseguren  o  acceso  a  unha  vivenda  adecuada,  así  como  unha
planificación urbana onde se lle dea prioridade o benestar da infancia.

Escoitar     a     opinión     dos     nenos,     nenas     e     adolescentes  :

Considerar as súas propostas e a súa visión a nivel local. Como cidadáns e cidadás, ter en
conta as súas ideas é fundamental para mellorar a contorna e a planificación local.

Reforzar  o  compromiso  para  render  contas,  abrindo  espazos  para  que  nenas,  nenos  e
adolescentes, reciban seguimento ás ideas e propostas que realizan. Terase especialmente en
conta nenos, nenas e adolescentes con maior vulnerabilidade.

Protexer     a   infancia:      

Potenciar programas e mecanismos de protección fronte aos riscos da contorna dixital.

Mellorar  a  coordinación  entre  todas  as  institucións  e  actores  a  nivel  local,  poñendo  a
protección da infancia no centro, despregando efectivamente a Lei orgánica de protección
integral á Infancia e a Adolescencia fronte á Violencia (LOPIVI).

Previr,  promover  e  atender  as  necesidades  da  infancia  co  fin  de  que  desfruten  dunha
adecuada saúde mental.

Promover     contornas     seguros,     limpas     e   saudables:      

Incorporar programas para o fomento dunha mobilidade segura e independente para a
infancia, mediante infraestruturas e sistemas que a fomenten.

Dar prioridade ó coidado e o benestar dos nenos, nenas e adolescentes, velando pola súa
adecuada saúde mental e asegurar o seu adecuado desenvolvemento na nosa localidade.

Implementar medidas para que nenos e as nenas vivan, crezan e se desenvolvan en
ambientes sans e seguros. As súas vidas, saúde e posibilidades de desenvolvemento, serán
protexidos fronte a calquera perigo por mor de danos ambientais como a contaminación ou
temperaturas extremas.

Comprometidos     coa     infancia     en     calquera     lugar:      

Especialmente cos dereitos dos nenos, nenas e adolescentes que viven en lugares en conflito
ou están a superar situacións de emerxencia. No caso de Gaza, é imprescindible que as partes
se adhiran ós termos do acordo e garantan que o alto ao fogo se respecte,  se manteña e
conduza a unha paz duradeira, poñendo fin ao grave sufrimento dos nenos e nenas.

Por iso neste Día Mundial da Infancia, reafirmamos o noso compromiso coa construción dunha
sociedade  máis  xusta,  con  dereitos,  equitativa  e  protectora  para  todos  os  nenos,  nenas  e
adolescentes.”

Rematada a lectura, intervén o alcalde, que subliña a importancia do recente recoñecemento de A
Laracha como Cidade Amiga da Infancia.  Na última valoración houbo só dous concellos,  o de
Cedeira e o de A Laracha, sendo un total 13 en toda Galicia. E un recoñecemento, prosegue, do que
a corporación ó completo se debe sentir orgullosa en base ó traballo feito nos derradeiros anos.
O alcalde avanza tamén a celebración dun Pleno Infantil o día 2 de decembro ás 11:.30 na Casa da
Cultura.

Toma  a  palabra  José  Suárez  García,  concelleiro  do  PSOE,  sinalaque  nalgunhas  garderías  hai
maltrato  e  violencia  contra  os  nenos,  un  ilícito  penal.  Que  xa  hai  expedientes  abertos  contra
traballadores e que pide unha investigación á Xunta nas garderías na zona de Bergantiños. Indica
que  aínda  que  non  ten  coñecemento  de  casos  na  Laracha,  teme  que  poidan  producirse  aquí.
Comenta que os vídeos que viu foron terribles e asegura que se lle fan o mesmo ó seu neto lles
cravaría un coitelo na testa.
Responde o alcalde que non tiña constancia da información e que, de ter coñecemento deste tipo de
situacións, vaise trasladar á correspondente Consellería e se hai algún dano, ás distintas forzas de
seguridade e á Fiscalía.

2.-DECLARACIÓN  INSTITUCIONAL  25-N:  DÍA  INTERNACIONAL  PARA  A
ELIMINACIÓN DA VIOLENCIA CONTRA A MULLER.

Dase lectura, por parte de Mº del Rocío López Rey, concelleira do PP, da seguinte Declaración
Institucional dos grupos municipais do Concello da Laracha sobre o Día Internacional para a
eliminación da violencia contra a muller 25-N:

“O concello da Laracha, neste día internacional para a eliminación da violencia contra a muller,
súmase un ano máis a reafirmar o seu total compromiso para poñer fin a todas as formas de
violencia contra as mulleres.

No que vai de 2025 levamos un total de 38 mulleres asasinadas, 2 delas en Galicia, deixando un
total de 20 menores orfas e orfos por causa da violencia de xénero. Ademais,  3  menores
resultaron vítimas mortais de violencia vicaria, unha das formas máis crueis nas que se pode
exercer violencia contra unha muller.  O último  informe do Observatorio  contra  a  Violencia
Doméstica e de Xénero do Consello Xeral do Poder Xudicial advirte dun incremento do 5 % nas
denuncias en Galicia respecto ao ano anterior.

Estas son cifras contabilizadas, pero a violencia de xénero vai máis alá, está no noso día a día,
instaurada de xeito estrutural nunha sociedade patriarcal.  A pesares dos avances acadados en
materia de igualdade, novas formas de violencia xorden cada día, como as violencias dixitais ou
ciberviolencias, que fan que as agresións cara as mulleres poidan exercerse as 24 horas do día.

Por iso, dende o Concello da Laracha rexeitamos cada agresión, a cada agresor, e tamén a quen
nega, minimiza ou xustifica esta realidade. O negacionismo agrava a memoria das vítimas e
deixa  desprotexidas  ás  que  a  sofren  debilitando  o  compromiso  social  imprescindible  para
combatela. Negar ou restarlle importancia á violencia machista é contribuír a súa continuidade, e
ante isto as institucións debemos permanecer firmes, unidas e plenamente comprometidas.

Finalmente o Concello da Laracha, anima a toda a veciñanza a loitar de xeito unánime contra as
violencias machistas e a rexeitar firmemente todos os comportamentos violentos. E a todas as
mulleres que o precisen dicímoslle:

NON ESTÁS  SOA!  NIN  HOXE NIN NUNCA!  A  LARACHA  ESTA  UNIDA  FRENTE ÁS
VIOLENCIAS MACHISTAS!”

Rematada a lectura, o alcalde invita a toda a corporación a participar nos actos convocados con
motivo do 25-N, principalmente a andaina do sábado 29 de novembro.

3.- LECTURA E APROBACIÓN, SE PROCEDE,  DOS BORRADORES DAS ACTAS DAS
SESIÓNS ANTERIORES:

Recibidos  polos membros do Pleno da Corporación os borradores das actas correspondentes ás
sesións,  ordinaria  celebrada  25/09/2025  e  extraordinaria  celebrada  o  28/10/2025,  nos  termos

esixidos polo artigo 80.3 do Regulamento de organización, funcionamento e réxime xurídico das
entidades locais aprobado por R.D. 2568/1986, de 28 de novembro.

Intervén José Suárez García,  concelleiro do PSOE, que informa que o voto do seu grupo será
negativo por non estar debidamente redactada a acta segundo o que se fala no Pleno. Expón tamén
que a información que o concello traslada á prensa é totalmente partidista, e que teñen que mandar
notas de acordo co que faga calquera membro da corporación, considerando que o publicado non se
corresponde coa realidade das propostas que fan os grupos da oposición.

Sométese o borrador das actas da sesión ordinaria celebrada 25/09/2025 e extraordinaria celebrada
o 28/10/2025  a  votación, resultando aprobado por MAIORÍA de 14 votos a favor dos concelleiros
e concelleiras  do grupo Municipal  do PP (11):  D.  José Manuel  López Varela,  D.  José Ramón
Martínez Barbeito, Dna. Patricia María Bello Canedo, Dna.  Mª del Rocío López Rey, D. Pablo
Cambón Bértoa, D. José Alberto Blanco Veiga, Dna Mª Almudena Martínez Pérez, D. Juan Carlos
Amado Collazo, Dna. Ana Belén Rodríguez Vilas, D. Manuel García Montes, Dna. Cristina Vieites
Calvo;  3  votos  a  favor das  persoas  que  integran  o  grupo  municipal  do  BNG:  Dna.  Carolina
Castiñeiras Brandón, D. Xosé Mª Cotelo Freire, D. David Antonio Bermúdez Lamas;  e 2 votos en
contra das persoas que integran o grupo municipal do PSOE: Dna. Inés Ramos López, D. José
Suárez García, o ACORDO seguinte

PRIMEIRO. Aprobar  o borrador da acta do pleno correspondentes á  sesión ordinaria  celebrada
25/09/2025 e extraordinaria celebrada o 28/10/2025.

SEGUNDO. Ordenar a súa transcrición ao libro de actas de acordo ao disposto no art. 110.2 do
Regulamento de organización, funcionamento e réxime xurídico das entidades locais aprobado por
R.D. 2568/1986, de 28 de novembro

4.-  PROPOSTA  AMPLIACIÓN  DE  PRAZO  DE  ALEGACIÓNS.  EXPEDIENTE
2022/X999/000255

Dáse lectura ó ditame da Comisión Informativa Permanente de Asuntos Xerais do Pleno celebrada o
24 de novembro de 2025, que se transcribe no seu literal:

“Asunto: Ampliación de prazo de alegacións

Expediente n.º: 2022/X999/000255

ANTECEDENTES

Primeiro. O Pleno do concello en sesión ordinaria celebrada o día 31 de xullo de 2025 acordou
“Incoar  expediente  de  investigación  da  titularidade”,  entre  outras  ,  na  seguinte  vía:  CAMIÑO
PÚBLICO: RC 3.2 - PLANO INVENTARIO: C-01 (CAIÓN)

Segundo. En data o 04/11/2025 Dona  Mª Jose Calviño Forjan en nome e representación  de José
Manuel Bazán Morgade, accede ao expediente.

Terceiro. En 4-11-2025 Dona Mª Jose Calviño Forjan en nome e representación  de José Manuel
Bazán Morgade, presentou solicitude de ampliación do prazo de alegacións outorgado. 

FUNDAMENTOS XURÍDICOS

O Artigo  32  da  Lei  39/2015,  que  permite  ampliar  os  prazos  establecidos  sempre  que  non  se
prexudique a terceiros e a solicitude formúlese antes do vencemento do mesmo.

A solicitude prodúcese dentro do prazo. 

Constatado  por  este  órgano que  a  ampliación  non prexudica  dereitos  de  terceiros  nin  afecta  o
interese público, de conformidade co disposto no artigo 32.1 da Lei 39/2015 propoño a adopción do
seguinte ACORDO:

Primeiro. Conceder Dona Mª Jose Calviño Forjan en nome e representación de José Manuel Bazán
Morgade, unha ampliación do prazo de 15 días para realizar o trámite de alegacións.

Segundo.  Notificar  ao interesado o presente  acordo,  advertíndolle  de que contra  este  non cabe
recurso, sen prexuízo dos que procedan contra o acto que poña fin ao procedemento, consonte o
artigo 112.1 da Lei 39/2015.”

A Presidencia abre a quenda para o debate:

Inés Ramos López,  voceira  do PSOE, indica  que manterán  o voto a favor,  coma na Comisión
Informativa, pero que non pode entenderse como un favor que o concello lle fai á persoa senón
como un dereito recoñecido na Lei 39/2015.

Responde o alcalde que o que se trae ó Pleno é un trámite administrativo e non hai trato de favor a
ningún particular.

Carolina Castiñeiras Brandón, voceira do BNG, comenta que tamén votarán a favor.

Sen máis intervencións, sométese  o ditame a votación quedando aprobado o ditame transcrito cos
seus acordos,  por UNANIMIDADE dos concelleiros e concelleiras presentes: do grupo Municipal
do PP (11): D. José Manuel López Varela, D. José Ramón Martínez Barbeito, Dna. Patricia María
Bello Canedo, Dna.  Mª del Rocío López Rey , D. Pablo Cambón Bértoa, D. José Alberto Blanco
Veiga,  Dna  Mª  Almudena  Martínez  Pérez,  D.  Juan  Carlos  Amado  Collazo  ,  Dna.  Ana  Belén
Rodríguez Vilas, D. Manuel García Montes, Dna. Cristina Vieites Calvo; do grupo municipal do
BNG  (3):  Dna.  Carolina  Castiñeiras  Brandón,  D.  Xosé  Mª  Cotelo  Freire,  D.  David  Antonio
Bermúdez Lamas;  e do grupo municipal do PSOE (2): Dna. Inés Ramos López, D. José Suárez
García.

5.-  APROBACIÓN  DO  PLAN  PROVINCIAL  DE  COOPERACIÓN  ÁS  OBRAS  E
SERVIZOS  DE  COMPETENCIA  MUNICIPAL  ADICIONAL  4/2025:  2º  FASE  DO
POS+ADICIONAL 4 /2025.

Dáse lectura á proposta de Alcaldía que se transcribe no seu literal:

“APROBACIÓN DO PLAN PROVINCIAL DE COOPERACIÓN ÁS OBRAS E SERVIZOS DE
COMPETENCIA MUNICIPAL ADICIONAL 4/2025: 2º FASE DO POS+ADICIONAL 4 /2025

O Pleno da Deputación Provincial da Coruña, con data 3 de outubro de 2025, aprobou as Bases
reguladoras do Plan provincial de cooperación ás obras e servizos de competencia municipal (Plan
único de concellos) “POS adicional 4/2025”.

Estudiada  a  convocatoria  por  parte  do  Goberno  Municipal  e  polos  servizos  técnicos
correspondentes, esta alcaldía decidiu solicitar o participación no dito Plan(divido en 2 fases). A
primeira fase foi aprobada polo Pleno da Corporación en sesión extraordinara do 28 de outubro de
2025. Nesta SEGUNDA fase do Plan vaise a solicitar, segundo as bases do mesmo, a inclusión de
varios investimentos financeiramente sostibles.

Realizados os documentos esixidos nas Bases reguladoras do Plan , esta alcaldía propón ao Pleno a
adopción do seguinte acordo:

1.- Participar na segunda fase do Plan provincial de cooperación ás obras e servizos de competencia
municipal  (Plan único  de  concellos)  “POS+ ADICIONAL 4/2025”  da Deputación  Provincial  da
Coruña,  cuxas  Bases se  coñecen  e  aceptan  na  súa  totalidade,  e  solicitar  a  aplicación  da  achega
provincial asignada ao financiamentos dos investimentos financeiramente sostibles que se indican a
continuación:

DENOMINACIÓN

Financiamento dos investimentos

Deputación

Concello

Orzamento
totalAchega

municipal

IVE  soportado
deducible

(só cando sexa
deducible nos

abastecem.
auga potable )

Total
concello

MELLORA CAPA RODADURA: 
CAMIÑO AS CARDOSAS E 
IGLESARIO 
(Sx 79, 11023 e P11021)

 100.560,63 0 0 0  100.560,63 €

MELLORA CAPA RODADURA: 
ACTUACIÓN 1ª.- CAMIÑO Sx 52 
ERBOEDO DE ABAIXO, 
ACTUACIÓN 2ª.- CAMIÑOS Sx74 
e P3022 BARBACAN

  90.613,65 0 0 0  90.613,65 €

MELLORA CAPA RODADURA: 
ACTUACIÓN 1ª.- PRAZA PUNTA 
DAS ONDAS (CAIÓN), 
ACTUACIÓN 2ª.- PRAZA LES 
SABLES DE OLONNE (TORAS), 
ACTUACIÓN 3ª.- O CANCELO 
DO MEDIO (CABOVILAÑO)

 71.147,62 0 0 0  71.147,62 €

TOTAL   262.321,90 0 0 0  262.321,90 €

Aprobar os proxectos das obras ou os pregos das subministracións que se relacionan nesta táboa.

2.-  Declarar  que  o  concello  ten  a  dispoñibilidade  dos  terreos,  augas  e  servidumes  para  a
execución dos investimentos, e que ten resolto todo o relacionado coas concesións e
autorizacións administrativas que legalmente sexan necesarias.

3.- Comprometerse o concello a incluír no orzamento municipal os fondos necesarios para facer
fronte á achega municipal dos investimentos incluídos na anualidade do 2025, se a houbera.

4.- Solicitar da Deputación Provincial da Coruña a delegación neste concello da contratación e
execución  das  obras  ou  subministracións  incluídas  no  Plan,  que  se  entenderá  aceptada  coa
participación do concello no Plan.

5.- Declarar  que  o  concello  non  solicitou  nin  percibiu  ningunha  subvención  doutras
Administracións públicas para o financiamento das distintas actuacións incluídas neste Plan, e
no caso de que existan axudas ou subvencións concorrentes doutras Administracións, achégase
o detalle de cada unha delas, acreditándose que a súa suma total non supera o 100% do seu
importe.

6.- Autorizase á Deputación Provincial da Coruña a obter as certificacións da Axencia Estatal de
Administración  Tributaria  e  da  Tesourería  da  Seguridade  Social  nas  que  se  acredite  que  o
concello está ao corrente nas súas obrigas tributarias e coa Seguridade Social.

7.- Facultar expresamente á Alcaldía para todo o relacionado coa tramitación e xestión do presente
acordo e o correspondente expediente.”

A Presidencia abre a quenda para o debate:

Inés  Ramos  López,  voceira  do  PSOE,  indica  que  o  voto  será  a  favor,  coma  na  Comisión
Informativa,  pero  entende  que  o  asunto  podería  terse  traído  con  anterioridade  en  lugar  de  por
urxencia, sen tempo suficiente para revisar a documentación enviada o propio luns.

Responde o alcalde que houbo un problema na cuantificación económica final dun dos proxectos,
que é o que motivou que se levara con urxencia á Comisión.

Carolina Castiñeiras Brandón, voceira do BNG, indica que votarán a favor e que se trata de obras
das que o seu grupo estaba pendente, pero pide que a documentación do Concello, aínda que se trate
dos informes técnicos da empresa que vai levar a cabo esas obras, estea en galego. Hai máis de 200
páxinas en cada un dos proxectos totalmente en castelán.

O alcalde contesta á concelleira que se  dirixa á Deputación Provincial da Coruña, da que forma
parte o BNG, na que tamén están totalmente en castelán temas de contratación e apartados que
veñen doutras Universidades de España. 

Responde Carolina Castiñeiras Brandón, voceira do BNG que, neste caso, a empresa encargada da
documentación  ten  a  súa  sede  na  Coruña,  concretamente  en  Bergondo.  Tampouco  entende  a
dificultade de pasar o texto ó galego, coas ferramentas que existen hoxe en día, sen pedir unha
corrección exquisita. 

Sen máis intervencións, sométese a proposta a votación, quedando aprobada a proposta transcrita
cos  seus  acordos,  por  UNANIMIDADE  dos  concelleiros  e  concelleiras  presentes:  do  grupo
Municipal  do PP (11):  D. José Manuel López Varela,  D. José Ramón Martínez Barbeito,  Dna.
Patricia María Bello Canedo, Dna.  Mª del Rocío López Rey, D. Pablo Cambón Bértoa, D. José
Alberto Blanco Veiga, Dna Mª Almudena Martínez Pérez, , D. Juan Carlos Amado Collazo, Dna.
Ana Belén Rodríguez Vilas,  D.  Manuel  García  Montes,  Dna.  Cristina  Vieites  Calvo; do grupo
municipal do BNG (3): Dna. Carolina Castiñeiras Brandón, D. Xosé Mª Cotelo Freire, D. David
Antonio  Bermúdez Lamas; e grupo municipal  do PSOE (2):  Dna.  Inés  Ramos López,  D.  José
Suárez García.

6.- RESOLUCIÓNS ALCALDÍA PRESIDENCIA.

Dáse conta das 325 resolucións de Alcaldía que estiveron a disposición dos Sres. Concelleiros e
concelleiras, para o seu coñecemento e toma de razón, conforme ao establecido na Lei 7/1985 de 2
de abril, reguladora das bases do réxime local e no Real Decreto 2568/1986 de 28 de novembro,
polo que se aproba o regulamento de organización, funcionamento e réxime xurídico das entidades
locais.

Resolucións da Alcaldía dende o número  1063/2025 ata o 1388/2025 (ámbalas dúas inclusive),
ditadas dende o 18/09/2025 ata o 20/11/2025.

Os concelleiros e concelleiras presentes TOMÁN RAZÓN.

7.-  MOCIÓNS, ROGOS E PREGUNTAS.

As mocións presentadas polos distintos grupos municipais do concello da Laracha son as seguintes:

7.1.-MOCIÓN  BNG  RELATIVA  Á  REIVINDICACIÓN  DO  DÍA  25  DE NOVEMBRO  E  Á
NECESIDADE DE INCREMENTAR OS RECURSOS PÚBLICOS PARA FACER FRONTE Á
VIOLENCIA MACHISTA.

7.2.-MOCIÓN BNG SOBRE A IMPLANTACION DE MINIPUNTOS LIMPOS.

7.1.-MOCIÓN BNG RELATIVA Á REIVINDICACIÓN DO DÍA 25 DE NOVEMBRO E Á
NECESIDADE DE INCREMENTAR OS RECURSOS PÚBLICOS PARA FACER FRONTE
Á VIOLENCIA MACHISTA.

Carolina Castiñeiras Brandón, voceira do BNG, explica previamente á lectura da moción que a van
manter  por considerar  que o fondo do asunto non ten que ver coa declaración institucional  do
concello, e o que o seu grupo insta é a mellorar ás ferramentas que teñen que vir de institucións
superiores. Seguidamente da lectura á moción que se transcribe no seu literal:

 “EXPOSICIÓN DE MOTIVOS:

Neste  2025 cumpríronse  18 anos da Lei  galega  contra  a  violencia  machista  aprobada no 2007
despois  dun intenso traballo  de escoita  social.  Esta  foi  unha lei  pioneira  e  vangardista  a  nivel
europeo: contemplou a visión da violencia contra as mulleres en todas as súas dimensións e, como

consecuencia do patriarcado, ampliou o seu recoñecemento máis alá do ámbito da parella e deseñou
medidas integrais de sensibilización, prevención, protección e apoio ás mulleres que a sofren.

Desde entón, grazas á presión da mobilización feminista e ao esforzo de distintos colectivos, tamén
do nacionalismo galego,  houbo distintas  melloras  e  puxéronse en marcha  recursos  importantes.
Porén, non é suficiente e o sistema de loita contra a violencia machista en Galiza sofre a desidia do
Partido Popular no desenvolvemento do marco legal e os recortes aplicados nos servizos públicos
durante as crises económicas.

Aspectos recollidos na lei como garantir a atención psicolóxica na Atención Primaria non son hoxe
unha  realidade  nunha  sanidade  pública  en  crise;  as  axudas  económicas  son  aínda  menores  ás
aprobadas hai case dúas décadas e non recollen o medre da carestía da vida; non existe unha axuda
periódica que inclúa ás vítimas de violencia sexual; non se garante a formación especializada das
dos profesionais que traballan na cadea de atención á violencia machista; o ámbito xudicial segue
arrastrando unha enorme revitimización; falta financiamento e persoal para os CIM e, en ámbitos
estratéxicos  como o  ensino  público,  non  hai  un  verdadeiro  plan  de  educación  afectivo-sexual,
eliminouse  a  materia  de igualdade e  o Partido Popular  intenta  impoñer  mecanismos de control
ideolóxico para restar espazo ás iniciativas feministas de profesorado e estudantado.

No verán de 2025 coñecemos un informe demoledor do Consello de Contas no que se avalían as
políticas públicas da Xunta en materia de violencia de xénero no período 2018-2022. Entre outras
cuestións,  este  Informe  sinala  que,  malia  a  súa  importancia,  a  Xunta  de  Galiza  só  destina  a
prevención  un  3% dos  recursos.  Ademais,  o  informe  sinala  o  recorte  de  persoal  e  a  falta  de
construción dun sistema público e directo de atención ás vítimas, de maneira que o goberno galego
foi deixando funcións, que lle son propias, nos concellos, sobrecargándoos ou privatizando servizos.
Así,  no  período  2018-2022  os  centros  de  acollida  para  vítimas  de  violencia  son  entidades
municipais ou propiedade de entidades privadas; tan só o Centro de Emerxencias para Vítimas de
Violencia de Xénero (CEMVI) é un centro propio. Da mesma maneira,  tal e como denunciaron
colectivos feministas, profesionais e o BNG, no ano 2024 a Xunta privatizaba os Centros de crise
24 horas para a atención da violencia sexual. Máis de nove meses despois da súa posta en marcha, a
Xunta do PP segue ocultando a súa información.

A privatización, precarización ou a carencia de servizos públicos son un obstáculo na loita contra a
violencia machista. É por iso que é fundamental tanto acrecentar os recursos económicos para este
ámbito como reforzar os servizos públicos. Algo tan sensible como a atención á violencia sexual
non pode depender de empresas multiservizo vinculadas ao Partido Popular como Eulen ou OHL e
os graves incidentes coas pulseiras de control telemático no Estado tamén son unha alerta sobre as
carencias de recursos que están en mans privadas.

Neste 2025 cúmprense tamén 30 anos da Declaración de Beijing. Hai que recordar que se recoñecía
internacionalmente algo hoxe cuestionado abertamente: que a violencia de xénero é un obstáculo
para o logro de obxectivos de igualdade, desenvolvemento e paz e que menoscaba ou impide o gozo
pola muller dos seus dereitos humanos e das liberdades fundamentais. Daquela equiparábase, por
primeira vez, a violencia contra as mulleres como violencia de xénero, entendendo esta como unha

construción cultural susceptible de ser modificada no tempo a través dos procesos de socialización.

Nun contexto de avance e normalización das posicións negacionistas,  que coincide coa defensa
ultraliberal do baleirado dos servizos públicos, urxe unha resposta que aposte por máis feminismo,
máis  recursos  e  máis  servizos  públicos.  Temos  que  denunciar  de  forma  clara  e  directa  que
cuestionar a violencia machista é, propiamente, violencia machista e que privatizar e desmantelar os
servizos públicos resta capacidade na loita pola igualdade e, por tanto, contra a violencia machista.

No 2024 foron asasinadas, segundo as estatísticas oficiais, cinco mulleres en Galiza. Hoxe hai máis
de 6.000 casos activos en Viogén e no que vai de 2025 houbo varios feminicidios e intentos de
feminicidio en Galiza. A violencia machista é unha realidade incuestionable, constitúe un problema
de dereitos humanos e é o principal problema da vida das mulleres e, polo tanto, as institucións
deben reaccionar reforzando recursos e servizos públicos.

Por  estes  motivos,  a  corporación  municipal  do  concello  da  Laracha,  debe  denunciar  que  o
negacionismo  da  violencia  machista  é  unha  forma  de  violencia  machista  e  reafirma  o  seu
compromiso co reforzo dos servizos públicos e o aumento dos recursos do sistema de protección e
atención ás vítimas e, así mesmo, anima á veciñanza da localidade a secundar as mobilizacións do
movemento feminista galego.

Por  todo  o  exposto,  o  Grupo  Municipal  do  BNG  somete  a  debate  esta  moción  e  solicita  á
corporación municipal a adopción do seguinte

ACORDO:

1. Instar á Xunta de Galiza a adoptar as seguintes medidas

1) Atender as recomendacións e deficiencias sinaladas polo Consello de Contas no seu
Informe de fiscalización das actuacións para a prevención integral da violencia de xénero na
Comunidade Autónoma no período comprendido entre 2018 e 2022 e, singularmente, pautar
o  incremento  de  persoal,  o  incremento  do  orzamento  destinado  a  prevención  e
sensibilización, a planificación dos procesos de contratación e subvencións con publicidade
e concorrencia e a aprobación dun plan estratéxico específico para a loita contra a violencia
machista.

2) Impulsar  un  novo  marco  regulamentario  e  orzamentario,  incrementando  a  súa
contribución, para os Centros de Información á Muller co obxectivo de reforzar e ampliar a
rede galega de CIM facendo especial énfase na creación destes centros naqueles concellos e
comarcas nos que actualmente non existen ou están sobrecargados, impulsar a fixación de
rateos mínimas de persoal e favorecer a contratación a xornada completa, como mínimo, de
todo o persoal que sexa obrigatorio para a acreditación do CIM.

3) Reinternalizar no sistema público os centros de crise 24 horas para a atención de
mulleres  vítimas  de violencia  sexual  e  blindar  a  prestación  deste  servizo con cadros  de
persoal suficientes para garantir a atención presencial así como aprobar, para a súa posta en
marcha no ano 2026, unha axuda periódica específica para vítimas de violencia sexual.”

Sen intervencións, sométese a votación a urxencia, NON quedando RATIFICADA a urxencia, por
MAIORÍA  de 11 votos en contra dos concelleiros e concelleiras do grupo Municipal do PP:  D.
José Manuel López Varela, D. José Ramón Martínez Barbeito, Dna. Patricia María Bello Canedo,
Dna.  Mª del Rocío López Rey, D. Pablo Cambón Bértoa, D. José Alberto Blanco Veiga, Dna Mª
Almudena Martínez Pérez, D. Juan Carlos Amado Collazo, Dna. Ana Belén Rodríguez Vilas, D.
Manuel García Montes, Dna. Cristina Vieites Calvo; 3 votos a favor  das persoas que integran o
grupo municipal do BNG: Dna. Carolina Castiñeiras Brandón, D. Xosé Mª Cotelo Freire, D. David
Antonio Bermúdez Lamas;  e 2 votos a favor das persoas que integran o grupo municipal do PSOE:
Dna. Inés Ramos López, D. José Suárez García.

7.2.-MOCIÓN BNG SOBRE A IMPLANTACION DE MINIPUNTOS LIMPOS.

Carolina Castiñeiras Brandón, voceira do BNG, da lectura á moción que se transcribe no seu literal:

“EXPOSICION DE MOTIVOS:

Vense  de aprobar,  no  anterior  Pleno da  Corporación municipal,  a  suba do importe  na  taxa  da
recollida de residuos que se fará efectiva no vindeiro ano. Como se lembrará, o BNG foi o único
grupo que votou en contra e, como xa dixemos no devandito debate sobre este asunto, consideramos
que non é xusto adoptar como única solución o incremento do recibo e que as administración deben
apostar firmemente por mudar este modelo obsoleto dando o maior número de opción posibles á
veciñanza para xestionar os residuos que seguen a incrementarse cada ano.

Moita xente ten boa vontade á hora de reciclar ou depositar os refugallos nos colectores adecuados
pero falta información e colectores espefíficos como, por exemplo, os relacionados coa recollida de
pilas,  baterías,  cartuchos  de tinta,  cápsulas  de  café,  pequenas  luminarias  ou  pequenos aparatos
electrónicos ou os seus accesorios (auriculares, etc)

Para isto existen, en diferentes concellos, dende fai tempo, os chamados  minipuntos limpos  que
permitirían  optimizar  o  servizo  do  Punto  Limpo  municipal  sen  necesidade  de  achegarse  as
instalacións de xestión de Vilaño nin chamar ó Punto Móvil, destinado a voluminosos. Ó mesmo

tempo, faríase unha labor de concienciación e informativa sobre a necesidade de dar a estes residuos
domésticos un tratamento axeitado.

Por todo o exposto solicitamos do Pleno da Corporación a adopción do seguinte

ACORDO:

O Concello  da Laracha  implantará  minipuntos  limpos  nos  tres  núcleos  urbanos da  Laracha  (A
Laracha, Paiosaco e Caión) en lugares estratéxicos, de maior afluencia de público, para facilitar a
reciclaxe de pequenos residuos domésticos que deben ser tratados de xeito específico.”

A Presidencia abre a quenda para o debate:

Expón o alcalde que se está a realizar unha ampliación importante do Punto Limpo, pola que vanse
a habilitar máis zonas de depósito de residuos, instalar 7 colectores novos, ampliándose o servizo de
téxtil, papel-cartón e vidro no propio Punto Limpo, coa colaboración económica da Consellería de
Medio Ambiente dentro dun proxecto de 250.0000 euros. 

Informa das liñas de mellora dentro da recollida de residuos. En primeiro lugar, a dotación de máis
compostoiros  e  colectores  marróns  nas  zonas  rurais,  por  importe  de  case  18.000  euros.  Unha
segunda liña de campañas de difusión dirixidas a grandes produtores de residuos, cun importe de
17.000 euros. E, en relación cos minipuntos, indica que, se é necesario, no futuro apostarase por ese
sistema,  pero  que  polo  momento  vaise  poñer  en  funcionamento  un  vehículo  “pickup”  que
transportaría un Punto Limpo Móbil tanto a núcleos urbanos como ás parroquias para a recollida
dos aparellos mencionados. Informa que o custo económico dos minipuntos non sería un problema,
pero habería que ver primeiro o funcionamento do Punto Limpo Móbil.

Por outro lado, responde que se ben aquí o BNG votou en contra da subida da recollida de residuos,
onde goberna, ten que subilos por imperativo legal ou expoñerse ós requirimentos correspondentes.
Segue dicindo que o Partido Popular ten que seguir as recomendación de Europa e as obrigas por
parte do goberno estatal. E, para que non exista déficit no servizo de recollida do lixo, como parte
das responsabilidades no concello, é preciso que o sufrague o contribuínte.

Sen máis intervencións, sométese a votación a urxencia, NON quedando RATIFICADA a urxencia,
por MAIORÍA  de 11 votos en contra dos concelleiros e concelleiras do grupo Municipal do PP: D.
José Manuel López Varela, D. José Ramón Martínez Barbeito, Dna. Patricia María Bello Canedo,
Dna.  Mª del Rocío López Rey, D. Pablo Cambón Bértoa, D. José Alberto Blanco Veiga, Dna Mª
Almudena Martínez Pérez, D. Juan Carlos Amado Collazo, Dna. Ana Belén Rodríguez Vilas, D.
Manuel García Montes, Dna. Cristina Vieites Calvo; 3 votos a favor  das persoas que integran o
grupo municipal do BNG: Dna. Carolina Castiñeiras Brandón, D. Xosé Mª Cotelo Freire, D. David

Antonio Bermúdez Lamas;  e 2 votos a favor das persoas que integran o grupo municipal do PSOE:
Dna. Inés Ramos López, D. José Suárez García.

ROGOS:

Ao abeiro do Regulamento Orgánico Municipal, o Grupo Municipal Socialista da Laracha presenta
para o seu tratamento o seguinte ROGO:

“EXPOSICIÓN DE MOTIVOS:

Nas últimas semanas produciuse unha actualización da taxa pola recollida do lixo, que supuxo un
incremento  no  recibo  que  pagan  as  veciñas  e  os  veciños.  Porén,  este  aumento  contrasta  coa
realidade que levan tempo denunciando diversas zonas do noso municipio.

En concreto, as persoas residentes na rúa Clara Campoamor solicitaron hai máis de seis meses a
instalación de máis colectores, sen que ata o de agora se dera resposta á súa demanda. A mesma
situación repítese na rúa Arxentina e tamén en Coiro, o que evidencia que non se trata dun caso
illado, senón dun problema xeneralizado que afecta a múltiples zonas da nosa localidade. 

Non se pode pretender mellorar as taxas de reciclaxe nin esixir un comportamento máis responsable
á cidadanía cando non se pon á súa disposición o número de contedores necesario para cumprir con
ese obxectivo. A falta de medios provoca molestias, acumula residuos e xera frustración entre os
veciños e veciñas, que senten que se lles demanda máis sen recibir o servizo acorde ao que pagan.

Por todo o exposto, rógase:

1. Proceda con urxencia á avaliación das necesidades reais de contedores nas rúas e barrios
mencionados, así como noutras zonas onde poida existir a mesma problemática. 

2. Execute a instalación dos colectores necesarios para garantir un servizo de recollida axeitado
e proporcionado ao incremento da taxa recentemente aplicada. 

3. Informe ao Pleno e á cidadanía dos prazos previstos e das actuacións concretas que se van
levar a cabo para solucionar esta carencia.

Cremos que só así  se poderá avanzar  cara a  un sistema de xestión de residuos eficaz,  xusto e
respectuoso coa veciñanza.”

Responde o alcalde que tanto na Rúa Clara Campoamor, debido ó incremento da edificación, como
na Rúa Arxentina, xa se incrementou o número de colectores verdes. En canto á zona de Coiro
indica non ter constancia de ningún problema, nin que se trasladase por ningún veciño o servizo de
recollida.  De  existir  restos  de  lixo  fora  do  colector,  continua,  ten  que  comunicalo  a  empresa
encargada da recollida,  aínda que estase pendente dun novo prego de licitación tanto do Punto
Limpo como de toda a recollida de residuos. Tamén chama á colaboración cidadá en casos como o
da entrada da Rúa Arxentina, preto da confluencia coa Rúa Santa Lucía, en que se deixa un colector
baleiro e os restos fóra.

Intervén Inés  Ramos López,  voceira  do PSOE, insistindo en que o problema persiste  nas  rúas
Arxentina e Clara Campoamor, e os colectores seguen a estar cheos.

O alcalde repite que nos dous puntos dotouse de novos colectores, e que na parroquia de Coiro non
hai  coñecemento  de  ningún problema.  Reitera  que  a  subida da taxa  é  por  imperativo  legal  do
goberno central do Partido Socialista.

PREGUNTAS:

Inés Ramos López, voceira do PSOE, presenta para os seu tratamento a seguinte PREGUNTA:

“PREGUNTA RELATIVA A ROUBOS NAS OBRAS DA CASA CONSISTORIAL.

Hai un rumor latente  que nos  chegou por  múltiples  fontes  de  que entraron a  roubar  en varias
ocasións nas obras que se estaban levando a cabo na Casa Consistorial. Entón, queremos preguntar
se estes roubos efectivamente se produciron e se considera este goberno que está cumprindo coa
responsabilidade de garantir a seguridade dos veciños e veciñas. Pois, se se producen estes roubos,
quizais haxa unha faia na seguridade do concello.”

Responde o alcalde  de que só ten coñecemento de que pasara nunha única ocasión,  e que coa
adxudicación do contrato a responsabilidade neste caso sería dos controis de dirección de obra e
seguridade e saúde, e da empresa construtora. Tamén expón que non se poden tomar medidas sobre
“faladurías”. 

Inés Ramos López insiste  en que a información que lle  trasladan os veciños é que o día 5 de
setembro houbo unha segunda entrada na Casa Consistorial e desapareceu material da obra. Queren

saber se o concello era coñecedor, e menciona casos anteriores, como cando se produciron roubos
no Centro Socio-Cultural de Paiosaco (colocándose cámaras no mes de xullo), na Casa do Concello
o ano anterior (e se dixo que na caixa forte só había cartos para décimos da lotaría), no Alfredo
Brañas... Pide que sexan sinceros se teñen coñecemento dos feitos.

O alcalde indica que incluso se transmitiu á prensa, e que o día anterior celebrouse unha Xunta de
Goberno e Seguridade onde se tratan estes temas. Prosegue dicindo que dispoñen dos medios das
súas forzas de seguridade e das forzas de seguridade do estado que actúan no territorio, e que para
iso se manteñen as reunións.

Inés Ramos López responde que hai un problema coa policía local e precisan un servizo de calidade
cunhas condicións dignas.

REMATE DA SESIÓN

Non sendo outro o obxecto da sesión e non habendo máis asuntos a tratar, sendo as 14:19 horas do
día xa  expresado,  o  Sr.  Presidente  levanta a  sesión.  Autorízase  a  presente  acta  coas  sinaturas
dixitais do alcalde e do secretario, que dá fe.

